Татарстан Республикасы Биектау муниципаль районы Ташлы Кавал башлангыч гомумбелем бирү мәктәбенең II квалификацион категорияле укытучысы Фәйзуллина Гөлнара Илдус кызы

Авыр сугыш еллары

Җиңүгә юл бик озын һәм авыр булды. Фронтта да, тылда да һәр кешедән гаятъ зур рухи киеренкелек һәм фидакарьлек таләп ителде. Җиңү исәпсез-хисапсыз корбаннар бәрабәренә яуланды. Сугышның утлы өермәсе бөтен илне айкап үтте, һәр йортка, һәр гаиләгә гомерлек кайгы-хәсрәт, зур михнәтләр китерде, берничә буын кешеләренең бәгырен көйдереп, язмышларын җимереп узды. Сугыш кырларында, фронтларга тиң тылда меңләгән кешеләрнең чәчәк кебек яшь гомерләре өзелде. Явыз дошман белән көрәштә сугышчыларыбыз үз-үзләрен аямадылар, соңгы сулышларына кадәр изге антларына тугры калдылар. Намусларына тап төшермәделәр, Ватаныбыз халкын коллыктан саклап калдылар. Бу олы батырлык, тиңдәшсез хезмәтне бөтен дөнья халкы олылый, алар мәңгелеккә тарих битләренә язылган.
Безнең авыл җирлегеннән генә дә 511 кеше фронтка киткән, аларның 254е әйләнеп кайтмаган. Аларның бу сугышта катнашып, безгә җиңү яулаган якты истәлеге йөрәкләребездә мәңге сакланыр. Завод станоклары артында һәм колхоз басуларында хезмәт куйган тыл хезмәтчәннәренең батырлыгы шулай ук үлемсез. Күпне кичергән җиребезгә тынычлык һәм азатлык алып килгәннәргә мәңгелек дан!
Җиңү бәйрәме бүген дә Ватаныбыз тарихындагы истәлекле дата гына түгел, чын мәгънәсендә бөтен халык бәйрәме булып калуы белән бик тирән мәгънәгә ия. Ул яхшылыкның яманлыкны җиңүен, хаклык һәм гаделлекнең тантана итүен, имин киләчәккә якты өметләрне гәүдәләндерә. Бу бәйрәм сугышта һәм хезмәттә яулап алынган кадерле орден-медаль кебек еллар узу белән тутыкмый һәм картаймый. Ул искерми, шуңа да бүгенге җиңүле май көнен тантаналы төстә үткәрәбез. Без, кеше күтәрә алмаслык зур михнәтләр кичереп, соңгы көчләрен биреп безнең азатлыгыбызны, бәйсезлегебезне һәм тормышның үзен яклап һәм саклап калган фидакарьләргә карата йөрәкләребездә тирән ихтирам һәм олы рәхмәт хисләре йөртәбез.
Кырык бишнең кояшлы маен искә төшергән саен без моннан 70 ел элек яулап алынган тынычлыкның саклап калыначагына, безнең илебезнең сугыш мәйданына әверелмәячәгенә ихлас күңелдән ышанабыз. Җиңүчеләр буыны күңелендә, безнең балаларыбыз һәм оныкларыбыз йөрәгендә, безнең үзебезнең җаныбызда йөргән якты хыяллар гамәлгә ашып, гүзәл эшләр булып гәүдәләнсен, сугышның канлы дәһшәте ерак үткәндә калсын иде! Ә безгә бу үткәнебезне онытырга, аның кабатлануына юл куярга һич тә ярамый.
Без, бүген яшәүчеләр, көрәшләрдә кешелекнең тормышын, тынычлыгын һәм бәхетен яулап алучылар алдында түләп бетергесез бурычлы. Ул дәһшәтле еллар вакыйгалары тарихка тирәнрәк кергән саен Туган илебезнең иреген һәм бәйсезлеген яулап алган өлкән буынның үлемсез батырлыгының бөеклеге арта гына бара. Батыр сугышчылар һәм фидакарь тыл хезмәтчәннәре, уртак җиңүгә өлеш кертүчеләр безнең хәтердән мәңге җуелмас. Бүгенге көндә безнең сугыш ветераннары – 1,  тыл хезмәтчәннәре – 30 кеше.
70 ел гомер узды, тагын бик күп дистә еллар үтәр, буын арты буыннар алмашыныр, ләкин Бөек Җиңү һәм шушы Җиңүне яулап алган какшамас фронт һәм тыл каһарманнарының якты истәлеге халык күңелендә мәңге яшәр.
Хәзер Ташлы Кавал авыл советы җирлегендә 2 ветеран яши. Алар – Өмбе авылыннан Вәлиуллин Гариф Зариф улы һәм Сиразиев Усман.
Сиразиев Усман чыгышы белән Өмбе авылыннан. 1925 нче елның 16 нчы маенда туган. Хәзер аңа 88 яшь, кызы Ситдикова Роза тәрбиясендә яши. Роза апа кияүдә түгел, гомерен әтисен тәрбияләүгә багышлаган. Усман абыйдан сугыш вакыйгалары турында сорашсаң – сөйли алмый инде: ике күзеннән бертуктаусыз яшь ага. Бүгенгесе көндә олпат ветеран тормышыннан канәгать.
Вәлиуллин Гариф Зариф улы 1927 нче елда Өмбе авылында дөньяга килә. Балачактан үсмер чорга күчкән вакытта рәхимсез сугыш башлана. Колхозны, гаиләне алып бару хатын-кызлар, карт-коры һәм шушы 14 яшьлек үсмер малайлар җилкәсенә кала.
1944 нче елның 20 нче октябрендә 17 яше дә тулмаган малайларны сугышка алып китәләр. Арча станциясендә 50 ләп егетне 5 нче командага җыялар. Себердән дә бик күп киләләр. Бар да яшьләр. Бер эшалон егетне төяп Украинага алып китәләр. 4 тәүлек эчендә барып җитәләр. Шинель, солдат киемнәре өләшәләр. Икенче көнне оборонага кертәләр. Польша шәһәрендә дошманның көчле корылмасы булган. 2-3 көн шуларны күзәтәләр. Рация аркылы атакага хәбәр бирәләр. Яшь егетләр сугышка күтәрелә. Шунда 15 ләп совет самолёты килеп фашистларга ташлана. Андагы хәшәрәт, андагы үлем. Немец җиңелә, армия алга таба китә. 1945 нче елның маена кадәр бик күп авырлыклар, сугышлар күрергә туры килә. Ниһаять, фашист армиясе җиңелә. 1945 нче елның июлендә Гариф абыйга 17 яшь тула. Тиз генә туган якка кайтулар насыйп булмый әле. Сугыштан соң калган банда артыннан йөрергә туры килә. Исән калган бик күп солдатлар засада вакытында үлә. Күпләгән авылларны яндыралар. 1947 нче елда Гариф абыйның аягы яралана, 4 ай буе госпитальдә ята һәм I группа инвалид булып туган авылына кайта. Хәзер дә әле Гариф абый үзенең исән калганына ышанып җитә алмый, андагы хәлләр эчендә исән калмам дип уйлаган була. Бү сүзләрне сөйләгәндә күзләреннән яшь туктамады.
Сугыштан кайткач, Гариф абый тормыш корып җибәрә. Тормыш иптәше Кәшифә апа белән өч ул һәм бер кыз тәрбияләп үстерәләр. Бүгенгесе көндә карчыгы Кәшифә апа юк инде. Бала хәсрәтләре дә күрергә туры килә Гариф абыйга: ике малаен югалта. Кызы пенсиягә чыккач, кияве белән Гариф абый янына килеп яши башлыйлар. Хәзергесе көндә Гариф абый кадер-хөрмәттә яши: улы һәм килене, кызы һәм киявенең хөрмәтен, ихтирамын тоеп гомер итә, оныклары, оныкчыкларын күреп сөенә, аларга һәм гомумән җирдәге барлык кешеләргә тыныч тормыш тели. Без күргән сугыш бүтән кабатланмасын иде, ди ул. Хөкүмәткә, район һәм авыл җитәкчеләренә рәхмәтләрен укый: сугыш ветераннарына фатир биргәннәренә сөенеп туя алмый. “Безне шулай олылаганнары өчен аларга да бик күп сөенечләр насыйп булсын иде”,  – ди  ул.

